
FYRSTE KAPITTEL

Arrestasjon
Samtale med fru Grubach
Så med frøken Bürstner

Einkvan må ha loge om Josef K., for utan at han hadde gjort noko gale vart han ein morgon arrestert. Kokka til fru Grubach, vertinna hans, som kvar dag kring klokka åtte kom med frukosten hans, kom ikkje. Det hadde aldri før skjedd. K. venta litt til, såg frå hovudputa mot den gamle kvinna som budde andsynes han, og som såg på han med ei til henne å vera heilt uvanleg nyfikne, så ringde han, samstundes både uforståande og svolten. Med det same banka det på og ein mann som han aldri før hadde sett i dette husværet kom inn. Han var slank og likevel kraftig bygd, han gjekk i ein tettsitjande svart dress som til liks med reiseantrekket var utstyrt med ymse faldar, lommer, spenner, knappar og eit belte, og som dimed, utan at ein var klar over kva det skulle tena til, verka særs praktisk. «Kven er du?» spurde K. og sette seg med det same halvveges opp i senga. Men mannen overhøyrde spørsmålet som om det berre var å finna seg i at han kom, og sa berre: «Du har ringt?» «Anna skal koma med frukosten», sa K. og granska han stilt for å koma fram til kven han eigentleg var. Men mannen fann seg ikkje i blikket hans så lenge, han vende seg mot døra og opna henne litt som om han skulle seia til einkvan som openbert stod rett bak døra: «Han vil at Anna kjem med frukosten hans.» Ein liten latter lyddest frå siderommet, etter lyden å døma kunne det vera fleire personar som lo. Endå den framande mannen ikkje av latteren kunne ha fått vita noko han ikkje visste frå før, sa han til K. med ein tone som om det var ei melding: «Det er umogeleg.» «Det var noko nytt», sa K., sprang or senga og drog snøgt på seg buksa. «Eg vil sjå kven som er i siderommet og få vita kva fru Grubach har å seia til at eg blir forstyrra på denne måten.» Han kom med det same til å tenkja at han ikkje skulle ha sagt det, og at han ved å seia det på eit vis gav den framande ein slags oppsynsrett, men det syntest vera uviktig. Likevel oppfatta i alle fall den framande mannen det slik for han sa: «Vil du ikkje heller bli verande her?» «Eg vil korkje bli verande her eller bli tiltalt av deg før du har presentert deg.» «Det var godt meint», sa den framande og opna no frivillig døra. K. gjekk langsamare inn i siderommet enn han ville, ved fyrste blikk såg det nesten heilt ut som det hadde gjort kvelden før. Det var stova til fru Grubach, kanskje var det i dag litt meir plass enn vanleg i rommet som var overfylt av møblar, teppe, porselen og fotografi, ein såg det ikkje med det same, særleg ikkje fordi den viktigaste endringa var at det var ein mann der, han sat ved det opne vindauga med ei bok han nettopp no såg opp ifrå. «Du skulle ha vorte verande på rommet ditt! Sa ikkje Franz det til deg?» «Ja, kva er det du vil?» sa K. og såg frå den nye kjenningen mot han som vart kalla Franz og som hadde vorte ståande i døra, og så mot den nye kjenningen att. Gjennom det opne vindauga kunne ein igjen sjå den gamle dama som sant å seia av nyfikne på oldingvis hadde flytt seg til det vindauga som no var rett andsynes dei, for framleis å kunna sjå alt. «Eg vil snakka med fru Grubach …», sa K. og gjorde ei rørsle som om han reiv seg laus frå dei to mennene, endå dei stod langt ifrå han, og ville gå vidare. «Nei», sa mannen ved vindauga, kasta boka på eit lite bord og reiste seg opp. «Du kan ikkje gå, du er arrestert.» «Det verkar slik», sa K. «Og kvifor?» spurde han så. «Det er ikkje vår oppgåve å fortelja deg det. Gå inn på rommet ditt og vent. Rettargangen er nett innleidd, og du får vita alt til rett tid. Eg går utover oppdraget mitt når eg snakkar så venleg med deg. Men eg vonar at ingen andre enn Franz høyrer det, og han er sjølv, imot alle føresegner, venleg mot deg. Dersom du vidare er like heldig i andre saker som du har vore med vaktene, kan du sjå lyst på framtida.» K. ville setja seg, men no såg han at det ikkje fanst nokon stad i heile rommet der ein kunne sitja, bortsett frå stolen ved vindauga. «Du kjem nok til å innsjå kor sant alt er», sa Franz og gjekk mot han saman med den andre mannen. Særskilt den siste var mykje høgare enn K. og klappa han ofte på skuldra. Begge granska nattskjorta til K. og sa at han no måtte bruka ei mykje dårlegare skjorte, men at dei skulle ta vare på denne skjorta og dei andre kleda hans, og at han skulle få dei tilbake dersom saka hans fekk eit gunstig utfall. «Det er betre at du gjev kleda til oss enn til depotet», sa dei, «for i depotet er det ofte underslag, og dessutan sel dei der alt etter ei viss tid utan å bry seg om rettargangen er avslutta eller ei. Og kor lenge varer ikkje slike prosessar, særleg no i den seinare tid! Du får til sist rett nok ein sum frå depotet, men denne summen er for det fyrste liten i seg sjølv, sidan det ved salet ikkje er høgda på bodet, men høgda på muta, som er avgjerande, og for det andre er røynsla at slike summar blir mindre og mindre når dei går frå hand til hand og frå år til år.» K. la knapt merke til kva som vart sagt, retten til å råda over kva han kanskje framleis åtte brydde han seg ikkje mykje om, langt viktigare var det å bli klår over situasjonen sin, men med desse folka nær seg klarte han ikkje å tenkja ein einaste tanke, stendig støytte magen til den andre vakta – for det kunne jo berre vera vakter – nesten venleg imot han, men såg han opp, så såg han at denne feite kroppen enda i eit turt, knoklete andlet med svært skeiv nase som slett ikkje passa til kroppen, og som over hovudet på han stendig kom til semje med den andre vakta. Kva slags menneske var det? Kva snakka dei om? Kva styresmakt kom dei frå? K. levde då i ein rettsstat, overalt var det fred, alle lover stod ved lag. Kven våga å overfalla han i hans eigen bustad? Han hadde det alltid med å ta alt så lett som mogeleg var, å tru på det verste fyrst når det verste skjedde, ikkje å bry seg om framtida sjølv når alt såg trugande ut. Men i dette tilfellet syntest ikkje det å vera det rette, ein kunne sant nok sjå på det heile som spøk, ein grov spøk, som av ukjende grunnar, kanskje fordi det i dag var trettiårsdagen hans, kollegaene hans i banken hadde stelt til, det var sjølvsagt mogeleg, kanskje trong han berre på ein eller annan måte å le vaktene opp i andletet så ville også dei le, kanskje var dei bybod frå gatehjørnet, dei kunne likna på det – likevel hadde han denne gongen, sikkert frå fyrste synet av vakta Franz, fast sett seg føre å ikkje sleppa frå seg den minste føremon han kanskje kunne ha over desse folka. At ein seinare kunne seia at han ikkje hadde forstått ein spøk såg K. rett nok som ein ganske liten fare, men han hugsa – utan at han hadde hatt for vane å læra av røynsle – nokre tilfelle, som i seg sjølv var uviktige, då han til skilnad frå venene sine medvite, utan tanke for dei mogelege følgjene, hadde oppført seg uforsiktig og hadde vorte straffa for det som skjedde. Det skulle ikkje skje igjen, i alle fall ikkje denne gongen, var det ein komedie så ville han spela med.

Enno var han fri. «Tillèt du», sa han og gjekk raskt mellom dei to vaktene og inn på rommet sitt. «Han synest vera fornuftig», høyrde han nokon seia bak seg. På rommet reiv han med det same opp skuffene i skrivebordet, alt låg der i den beste orden, men nettopp legitimasjonspapira som han leitte etter kunne han ikkje, oppøst som han var, finna med det same. Til sist fann han sykkelsertifikatet sitt og ville straks gå til vaktene med det, men så tenkte han at papiret var for uviktig, og leitte vidare heilt til han fann fødselsattesten. Då han kom attende til siderommet opna døra seg på den andre sida, og fru Grubach skulle til å gå inn i rommet. Ho kunne berre sjåast ein augneblink, for ikkje før hadde ho sett K. vart ho openbert forlegen, bad om orsaking, forsvann og lét særs varsamt døra att. «Berre kom inn», rakk K. å seia. Men no stod han midt i rommet med papira sine, såg enno mot døra som ikkje opna seg att og stokk då ei vakt ropte til han, det var han som sat ved det opne vindauga og, såg K. no, åt frukost. «Kvifor kom ho ikkje inn?» spurde han. «Ho får ikkje lov», sa den store vakta. «Du er jo arrestert.» «Korleis kan eg vera arrestert, og det på denne måten?» «No byrjar du altså på han igjen», sa vakta og dyppa ei skive med smør på i den vesle honningkrukka. «Slike spørsmål svarar vi ikkje på.» «Du kjem til å måtta svara på dei», sa K. «Her er legitimasjonspapira mine, syn meg no dine og fyrst og fremst arrestordren.» «Herregud!» sa vakta. «At du i din situasjon ikkje føyer deg, og at du tydelegvis prøver å terga oss til ingen nytte, vi som no truleg står deg nærast av alle dine medmenneske.» «Det er slik, tru det berre du», sa Franz og førte ikkje kaffikoppen, som han heldt i handa, til munnen, men såg på K. med eit langt, sannsynlegvis meiningstungt og likevel uskjøneleg blikk. K. veksla, utan å vilja det, blikk med Franz, dunka på papira sine og sa: «Her er legitimasjonspapira mine.» «Kva bryr vi oss om dei», ropte no den store vakta. «Du oppfører deg verre enn eit barn. Kva vil du? Vil du få ein rask slutt på den store, forbanna prosessen din med å diskutera legitimasjon og arrestordre med oss, vaktene dine? Vi er lågare tilsette som knapt kan kjenna att eit legitimasjonspapir, og som ikkje har meir å gjera med saka di enn at vi held vakt i ti timar om dagen, og for det får vi betalt. Det er alt vi er, likevel er vi trygge på at dei øvste overordna vi tener har sett seg svært nøye inn i grunnane for arrestasjonen før dei set han i verk, og har granska den arresterte personen nøye. Ingen feil er gjord. Våre overordna, så langt eg kjenner til dei, og eg kjenner berre til dei lågaste gradene, leitar ikkje etter skuld i folket, men blir, slik det heiter i lova, tiltrekte av skuld og må senda ut oss vakter. Det er lova. Kva er feil med det?» «Denne lova kjenner eg ikkje», sa K. «Di verre for deg», sa vakta. «Ho finst vel sikkert berre i hovuda deira», sa K., han ville på eit eller anna vis snika seg inn i tankane til vaktene, venda dei til sin føremon eller i alle fall gjera seg kjend med dei. Men vakta sa berre avvisande: «Du kjem til å få læra henne å kjenna.» Franz blanda seg inn og sa: «Merk deg, Willem, han vedgår at han ikkje kjenner lova og påstår samstundes at han ikkje er skuldig.» «Du har heilt rett, men han er det ikkje mogeleg å få til å skjøna noko som helst.» K. sa ikkje meir. Må eg, tenkte han, finna meg i dette snakket frå desse lågare organa – dei vedgår sjølve at dei er det – og lata meg forvirra av det? Dei snakkar i alle fall om ting som dei slett ikkje skjønar. Dei er berre så sikre fordi dei er så dumme. Eit par ord med eit likeverdig menneske hadde gjort alt mykje klårare enn sjølv den lengste samtale med desse to. Han gjekk att og fram nokre gonger på den ledige plassen i rommet, på den andre sida såg han at den gamle dama hadde drege med seg til vindauga ein endå eldre mann som ho heldt armen rundt. K. måtte få slutt på denne framsyninga: «Ta meg til dykkar overordna», sa han. «Når han ynskjer det, ikkje før», sa den vakta som vart kalla Willem. «Og no rår eg deg til», la han til, «å gå inn på rommet ditt, halda deg roleg og venta på kva avgjerd som blir teken om deg. Vi rår deg til ikkje å plaga deg med fåfengde tankar, men til å samla deg, det kjem til å bli stilt store krav til deg. Du har ikkje oppført deg slik imot oss som vår omtanke hadde fortent, du har gløymt at vi, same kva vi er, trass alt i motsetnad til deg er frie menn, det gjev oss eit ikkje lite overtak. Likevel vil vi, dersom du har pengar, henta ein liten frukost til deg frå kaféen på den andre sida.»

Utan å svara på dette tilbodet stod K. still ei lita stund. Kanskje kom ingen av dei to til å våga hindra han om han opna døra til det neste rommet eller til og med døra til forstova, kanskje var det den beste løysinga, at han sette alt på spissen. Men kanskje kom dei då til å gripa han, og var han fyrst overmanna, miste han det overtaket som han no i ein viss mon hadde. Difor valde han den tryggaste løysinga, den tryggleik det gav å gjera som han vart tilsagd, og gjekk attende til rommet sitt utan at det vart sagt noko meir korkje av han eller av vaktene.

Han slengde seg ned på senga og tok eit fint eple frå nattbordet. I går kveld hadde han lagt det der for å ha det til frukosten. No vart det alt han åt til frukost, og etter den fyrste store biten var han i alle fall sikker på at det var mykje betre enn den frukosten han aller nådigast kunne ha fått av vaktene frå den skitne nattkaféen. Han kjende seg vel og tillitsfull, rett nok forsømde han i føremiddag tenesta si i banken, men det vart nok fort tilgjeve sidan han hadde ei forholdsvis høg stilling. Skulle han fortelja om den verkelege grunnen? Det ville han gjera. Trudde dei ikkje på han, noko som i dette tilfellet var lett å skjøna, så kunne fru Grubach vitna for han, eller dei to gamle der på den andre sida, dei var nok alt i full fart på veg til vindauga andsynes han. Det forundra K., i det minste ut frå tankegangen til vaktene forundra det han, at dei hadde sendt han inn på rommet og late han vera åleine, for det fanst jo der titals måtar han kunne ta livet av seg på. Samstundes spurde han også seg sjølv, denne gongen ut frå sin eigen tankegang, kva grunn han kunne ha for å gjera det. Kanskje fordi dei to sat i siderommet og tok til seg av frukosten hans? Det hadde vore så meiningslaust å ta livet av seg at han, endå om han hadde vilja gjera det, ikkje hadde kunna gjera det på grunn av meiningsløysa. Dersom vaktene ikkje hadde vore så påfallande åndeleg innskrenka, kunne ein ha gått ut frå at også dei, av same grunn, ikkje hadde sett nokon fare i å lata han vera åleine. Dei kunne no, om dei ville, sjå korleis han gjekk bort til eit lite veggskåp der han hadde ein god snaps ståande, og korleis han fyrst tømde eit lite glas til vederlag for frukosten, og korleis han så tok seg eit andre glas berre for å drikka seg til mot, om det usannsynlege skulle skje at det skulle trengast.

Då skremde eit tilrop frå siderommet han så mykje at tennene klapra i glaset. «Oppsynsmannen ropar på deg», lydde skriket. Det var berre skriket som skremde han, dette korte, opphakka, militære skriket som han aldri hadde tiltrudd vakta Franz. Sjølve ynsket til den overordna var meir enn velkome. «Endeleg», ropte han tilbake, lét att veggskåpet og skunda seg inn i siderommet. Der stod dei to vaktene og jaga han, som om det var sjølvsagt, attende til rommet. «Kva feilar deg?» ropte dei. «Vil du møta oppsynsmannen i berre skjorta? Han kjem til å pryla deg og oss òg!» «Lat meg vera i fred, for fanden», ropte K, som alt hadde vorte pressa attende til kleskista si, «når ein overfell meg i senga kan ein ikkje venta å finna meg festkledd.» «Det har ingenting å seia», sa vaktene, som alltid vart ganske rolege, ja nesten sorgsame, når K. skreik, og som med det forvirra han eller på ein måte fekk han til å roa seg. «Latterlege seremoniar», brumma han på, lyfte likevel ei dressjakke frå stolen og heldt henne litt opp med begge hendene som om han synte henne fram for vurdering av vaktene. Dei riste på hovuda. «Det må vera ei svart jakke», sa dei. K. kasta jakka på golvet og sa – han visste ikkje sjølv kva han meinte med det: «Det er då ikkje sjølve hovudforhandlinga.» Vaktene lo, men heldt på sitt: «Det må vera ei svart jakke.» «Om eg med det får fortgang i saka, så er det greitt for meg», sa K., opna sjølv kleskista, leitte lenge mellom dei mange kleda, valde ut den finaste svarte dressen han hadde, ein sjakett, som var så smal i livet at den nesten hadde vekt oppsikt mellom kjenningane hans, tok no òg fram ei anna skjorte og byrja omhyggeleg å kle på seg. For seg sjølv tenkte han at han i det minste hadde klart å få fortgang i alt saman fordi vaktene hadde gløymt å tvinga han til å bada fyrst. Han såg på dei for å sjå om dei kanskje likevel skulle koma på det, men det gjorde dei sjølvsagt ikkje, derimot gløymde ikkje Willem å senda Franz til oppsynsmannen med ei melding om at K. no kledde på seg.

Då han var fullt påkledd måtte han gå tett forbi Willem gjennom det tome siderommet inn i det neste rommet, der begge dørene i dobbeldøra alt var opna. K. visste godt at ei frøken Bürstner hadde budd i dette rommet ei kort tid, ei skrivemaskinsdame som pla gå svært tidleg på arbeid og koma seint heim, og som K. berre hadde helst på. No var det vesle nattbordet drege bort frå senga hennar og plassert midt i rommet som forhandlingsbord, og bak det sat oppsynsmannen. Han sat med beina i kross og hadde lagt den eine armen på stolryggen.

I eit hjørne av rommet stod tre unge menn og såg på fotografia til frøken Bürstner, dei var festa til ei matte som hang på veggen. På haspa i det opne vindauga hang ein kvit bluse. I vindauga på den andre sida lente igjen dei to gamle, men no hadde dei fått selskap, for bak dei stod ein mykje høgare mann med ope skjortebryst og klemde og vreid fingrane i det raudlege fippskjegget sitt. «Josef K.», spurde oppsynsmannen, kanskje berre for å få K. til å festa det urolege blikket sitt på han. K. nikka. «Det som skjedde i dag tidleg overraskar deg vel?» spurde oppsynsmannen og skubba samstundes med begge hender på dei få tinga som låg på nattbordet, lyset med fyrstikkene, ei bok og ei nålepute, som om det var ting han trong til forhandlingane. «Sikkert og visst», sa K. og vart gripen av velvære over endeleg å stå andsynes eit fornuftig menneske og å kunna snakka med det om saka si. «Sikkert og visst er eg overraska, men eg er ikkje så veldig overraska.» «Ikkje veldig overraska?» spurde oppsynsmannen, og no sette han lyset midt på det vesle bordet medan han plasserte dei andre tinga rundt det. «Du misforstår meg kanskje», skunda K. seg å seia. «Eg meiner …», her avbraut K. seg sjølv og såg seg om etter ein stol. «Eg kan vel setja meg?» spurde han. «Det er ikkje vanleg», svarte oppsynsmannen. «Eg meiner», sa K. utan å ta nokon pause, «eg er rett nok svært overraska, men når ein har vore på jorda i tretti år og har måtta klara seg sjølv, slik eg har måtta, er ein herda mot overraskingar og tek dei ikkje så tungt. Særleg ikkje den i dag.» «Kvifor særleg ikkje den i dag?» «Eg vil ikkje seia at eg ser på det heile som ein spøk, til det synest åtgjerdene å vera altfor omfattande. Då måtte alle gjestene på pensjonatet vera med på han, og så alle de, og det går langt utover grensene for ein spøk. Eg vil altså ikkje seia at det er ein spøk.» «Heilt rett», sa oppsynsmannen og såg etter kor mange fyrstikker det var i fyrstikkøskja. «Men på den andre sida», heldt K. fram og vende seg no til alle og skulle òg gjerne ha vendt seg til dei tre ved fotografia, «men på den andre sida kan saka heller ikkje vera så viktig. Eg kjem fram til det med di eg er skulda, men ikkje kjenner til det minste ein kan skulda meg for. Men det er òg uviktig, hovudspørsmålet er kven som skuldar meg? Kva styresmakt fører rettargangen? Er de funksjonærar? Ingen har uniform, om ein då ikkje vil kalla dressen din» – her vende han seg mot Franz – «for ei uniform, men det er jo eit slags reiseantrekk. Eg krev difor klåre svar på desse spørsmåla, og eg er overtydd om at vi etter ei slik klårgjering kan ta farvel med kvarandre på hjartelegaste vis.» Oppsynsmannen slo fyrstikkøskja i bordet. «Du er inne i ei stor villfaring», sa han. «Desse herrane og eg er heilt uviktige for saka di, ja vi veit til og med nesten ingenting om henne. Vi kunne ha gått i dei mest reglementerte uniformer og saka di hadde ikkje vore betre. Eg kan heller ikkje på noko vis seia at du er skulda for noko, eller heller, eg veit ikkje om du er det. Du er arrestert, det er rett, meir veit eg ikkje. Kanskje har vaktene skravla om noko anna, men i så fall har det nettopp vore skravling. Når eg no altså heller ikkje kan svara på spørsmåla dine, så kan eg likevel råda deg til å tenkja mindre på oss og heller på det som kjem til å skje med deg, tenk heller meir på deg sjølv. Og bråk ikkje slik med kjensla di av at du er uskuldig, det øydelegg det ikkje så heilt dårlege inntrykket du elles gjev. Og så skulle du i det heile snakka mindre, nesten alt du til no har sagt kunne ein ha lese av haldninga di sjølv om du berre hadde sagt eit par ord, dessutan var det ikkje så overmåte gunstig for deg heller.»

K. stirte på oppsynsmannen. Som ein skuleelev vart han no opptukta av eit menneske som kanskje var yngre enn han sjølv? Vart refsa fordi han var open? Og om grunnen til arrestasjonen og om oppdragsgjevaren fekk han ingenting vita? Han vart opphissa, gjekk fram og tilbake, noko ingen hindra han i, drog mansjettane opp, tok seg til brystet, strauk håret på plass, kom forbi dei tre herrane, sa «det er jo meiningslaust», og då snudde dei seg imot han og såg venleg, men alvorleg, på han og til sist stansa han igjen framfor bordet til oppsynsmannen. «Statsadvokat Hasterer er ein god ven av meg», sa han, «kan eg ringja til han?» «Sjølvsagt», sa oppsynsmannen, «men eg skjønar ikkje kva føremål det skal ha, det måtte i så fall vera om du har ei privat sak å snakka med han om.» «Kva føremål det skal ha?» ropte K. meir forundra enn forarga. «Kven er så du? Du vil vita kva føremål det skal ha og seier det mest meiningslause som seiast kan? Er det ikkje til å gråta seg i hel av? Desse herrane har fyrst overfalle meg, og no sit eller står dei her omkring og eg lèt meg ta i skule av deg? Kva skal det tena til å ringja ein statsadvokat når eg etter som det blir påstått er arrestert? Greitt, eg skal ikkje ringja.» «Men så gjerne», sa oppsynsmannen og rette handa ut mot gangen der telefonen stod, «berre ring du.» «Nei, eg vil ikkje lenger», sa K. og gjekk til vindauga. Der over på den andre sida var forsamlinga framleis ved vindauga og syntest berre bli litt forstyrra i den rolege skodinga si då K. var komen bort til vindauga. Dei gamle ville reisa seg, men mannen bak dei fekk dei til å roa seg. «Der er det òg tilskodarar», ropte K. ganske høgt til oppsynsmannen og peikte ut med peikefingeren. «Vekk derifrå», ropte han over til dei. Straks veik dei tre eit par steg bakover, dei to gamle løynde seg til og med bak mannen som dekte dei med den breie kroppen sin og etter rørslene med munnen å døma sa eit eller anna som avstanden gjorde uskjøneleg. Heilt forsvann dei ikkje, men syntest openbert å venta på augneblinken då dei utan å bli sett kunne nærma seg vindauga igjen. «Påtrengjande, omsynslause folk!» sa K. medan han snudde seg mot rommet igjen. Oppsynsmannen var kanskje samd med han, noko K. trudde å kunna sjå med eit sideblikk. Men det var like sannsynleg at han slett ikkje hadde høyrt etter, for han pressa ei hand hardt mot bordet, og det såg ut som om han samanlikna lengda på fingrane. Dei to vaktene sat på ein koffert som var dekt med eit pynteteppe og gneid seg på knea. Dei tre unge mennene hadde sett hendene i sida og lét blikket vandra omkring. Det var stilt som i eit eller anna bortgløymt kontor. «Nå, mine herrar», ropte K., han fekk ein augneblink føre seg at han bar alle på skuldrene sine. «Etter utsjånaden dykkar å døma ser saka mi ut til å vera avslutta. Eg meiner at det beste er å ikkje tenkja meir på om det de har gjort var rett eller ikkje og gje saka ei forsonleg avslutning med eit gjensidig handtrykk. Om også du meiner det same, ver venleg …», og han gjekk bort til oppsynsmannens bord og rekte han handa. Oppsynsmannen lyfte augo, beit seg i leppene og såg på den ustrekte handa til K. som framleis trudde at oppsynsmannen ville gå med på framlegget. Men han reiste seg, tok ein stiv, rund hatt som låg på frøken Bürstners seng og tok han med begge hender forsiktig på seg, slik ein gjer når ein prøver nye hattar. «Så enkelt og greitt alt verkar for deg!» sa han samstundes til K. «Vi skulle gje saka ei forsonleg avslutning, meiner du? Nei, nei, det går verkeleg ikkje. Men eg vil på den andre sida slett ikkje ha sagt at du treng vera fortvila. Nei, kvifor skulle du det? Du er berre arrestert, ikkje meir. Det var det eg skulle melda frå om, det har eg gjort, og eg har også sett korleis du tok det. Dermed er det nok for i dag og vi kan ta farvel, men berre førebels. No vil du vel gå til banken?» «Til banken?» spurde K., «eg trudde eg var arrestert.» K. spurde med ein viss trass, for endå om handslaget hans ikkje hadde vorte motteke kjende han, særleg etter at oppsynsmannen hadde reist seg, at han ikkje trong å retta seg så mykje etter desse folka. Han leikte med dei. Han ville, i fall dei skulle gå, springa etter dei ned til ytterdøra og tilby seg å gå i fengsel. Difor tok han òg opp att: «Korleis kan eg gå til banken når eg er arrestert?» «Nå slik», sa oppsynsmannen, som alt stod ved døra. «Du har misforstått meg. Du er arrestert, sikkert nok, men det skal ikkje hindra deg i å utøva yrke ditt. Du kjem heller ikkje til å bli hindra i å leva som før.» «Då er det ikkje så gale å vera arrestert», sa K. og gjekk tett bort til oppsynsmannen. «Eg har aldri meint det annleis», sa han. «Men då var det vel ikkje eingong naudsynt å seia ifrå til meg om at eg var arrestert», sa K. og gjekk endå nærare. Også dei andre hadde nærma seg. Alle var no samla på ein trong plass ved døra. «Det var mi plikt», sa oppsynsmannen. «Ei dum plikt», sa K. umedgjerleg. «Kan så vera», svarte oppsynsmanen, «men vi kan ikkje kasta bort tida med slikt snakk. Eg trudde du ville gå i banken. Og sidan du merkar deg kvart ord, vil eg leggja til: Eg tvingar deg ikkje til å gå i banken, eg gjekk berre ut frå at du ville det. Og for å gjera det lettare for deg å koma til banken, minst mogeleg påfallande, har eg teke med desse tre herrane, kollegaene dine, som kan gå saman med deg.» «Kva?» ropte K. og stirte på dei tre. Desse så preglause, blodfattige unge folka som han heile tida berre tenkte på som ei gruppe der borte ved fotografia, var verkeleg funksjonærar i hans bank, ikkje kollegaer, det var for mykje sagt og synte hòla i kunnskapen til den allvitande oppsynsmannen, men underordna funksjonærar var dei i alle fall. Korleis hadde K. klart å oversjå det? Kor oppteken måtte han ikkje ha vore av oppsynsmannen og vaktene sidan han ikkje hadde kjent att desse tre! Den stive Rabensteiner som veifta med hendene, den blonde Kullich med dei djuptliggjande augo og Kaminer med det utolelege smilet som kom av ei kronisk muskeltrekning. «God morgon!» sa K. etter ei lita stund og rekte handa mot dei tre som bukka korrekt. «Eg kjende dykk slett ikkje att. Og no går vi altså til arbeidet, ikkje sant?» Herrane lo og nikka ivrig, som om dei heile tida hadde venta på dette, men då K. sakna hatten sin, som hadde vorte liggjande att inne på hans eige rom, sprang dei alle etter kvarandre for å henta han, noko som trass alt tydde på at dei var litt brydde. K. stod still og såg etter dei gjennom dei to opne dørene, sist var sjølvsagt den likesæle Rabensteiner som berre hadde stega elegant etter dei andre. Kaminer overrekte hatten, og K. måtte uttrykkjeleg seia til seg sjølv, noko som elles også ofte var naudsynt i banken, at Kaminer ikkje smilte med vilje, ja at han slett ikkje kunne smila med vilje. I gangen opna så fru Gruback, som slett ikkje såg særleg skuldtyngd ut, ytterdøra for heile følgjet, og K. såg som så ofte ned på forklebandet hennar som skar seg så uturvande djupt inn i den mektige kroppen. Utkomen bestemte K. seg, med uret i handa, for å ta ein bil slik at den alt halvtimelange forseinkinga ikkje skulle bli endå lenger. Kaminer sprang til hjørnet for å få tak i bil, dei to andre prøvde tydeleg å oppmuntra K. då Kullich plutseleg peikte mot gatedøra på den andre sida der nettopp den store mannen med det blonde fippskjegget kom til syne. Han tok eit steg tilbake, med det same litt brydd for å syna seg i heile si lengd, og lente seg mot veggen. Dei gamle var vel enno oppe i trappa. K. irriterte seg over Kullich fordi han hadde gjort han merksam på mannen som han sjølv alt hadde sett, ja som han til og med hadde venta på. «Ikkje sjå dit», støytte han fram utan å leggja merke til kor påfallande det var å snakka slik til sjølvstendige menn. Men inga forklaring trongst, for nettopp då kom bilen, dei sette seg inn og køyrde av garde. Då kom K. på at han slett ikkje hadde lagt merke til at oppsynsmannen og vaktene gjekk bort sidan oppsynsmannen hadde hindra han i å sjå dei tre funksjonærane og no hindra funksjonærane han i å sjå oppsynsmannen. Det tydde ikkje på at han var særleg merksam, og K. sette seg føre å leggja betre merke til ting. Difor vende han seg med det same og snudde seg bakover for om mogeleg å få sett oppsynsmannen og vaktene endå ein gong. Men med det same snudde han seg att og lente seg komfortabelt inn i hjørnet utan eingong å ha freista få auga på nokon. Endå han ikkje såg slik ut, ynskte han at nokon skulle snakka til han, men no verka herrane trøytte. Rabensteiner såg til høgre ut or bilen, Kullich til venstre, og berre Kaminer var tilgjengeleg med fliret sitt, som ein av menneskelege omsyn ikkje kunne gjera narr av.

Denne våren pla K. om kveldane etter arbeidet, når det var mogeleg – han sat for det meste på kontoret til klokka ni – å gå ein liten tur åleine eller saman med funksjonærar, for så å gå inn på ei ølstove der han stort sett sat saman med eldre herrar ved eit stambord, vanlegvis til klokka elleve. Men det fanst òg unnatak frå denne vanen, til dømes når bankdirektøren, som sette stor pris på at K. arbeidde så mykje og var så påliteleg, inviterte på ein biltur eller til kvelds i villaen sin. Dessutan gjekk K. ein gong i veka til ei jente som heitte Elsa, ho serverte heile natta og til den seine morgon i ei vinstove og tok difor berre imot gjester i senga om dagen.

Men denne kvelden – dagen hadde gått snøgt med krevjande arbeid og mange heidrande og venskaplege fødselsdagsynske – ville K. gå rett heim. I alle dei små pausane under arbeidet hadde han tenkt på det, utan heilt å skjøna kva han meinte kom det føre han at hendingane om morgonen hadde ført til stor uorden i heile husværet til fru Grubach, og at det var naudsynt at nettopp han ordna opp. Og var det fyrst orden igjen så var alle spor etter hendingane borte og alt gjekk som før sin vante gang. Særleg frå dei tre funksjonærane var ingenting å ottast, dei var igjen sokne ned i den store skaren av bankfunksjonærar, inga forandring kunne merkast på dei. K. hadde fleire gonger kalla kvar einskild eller alle samla inn på kontoret sitt berre for å kunna merka seg endringar i åtferda deira, og kvar gong hadde han tilfreds kunna sleppa dei ut att.

Då han klokka halv ti om kvelden kom fram til huset der han budde gjekk han på ein ung gut i gatedøra, han stod der breibeint og røykte pipe. «Kven er du?» spurde K. og førte andletet mot guten, ein såg ikkje mykje i den halvmørke gangen. «Eg er son til vaktmeisteren, nådige herre», svarte guten, tok pipa or munnen og gjekk til sides. «Son til vaktmeisteren?» spurde K. og banka utolmodig med stokken i golvet. «Ynskjer nådige herren noko? Skal eg henta far?» «Nei, nei», sa K., i røysta hans var noko tilgjevande, som om guten hadde gjort noko gale han no tilgav han. «Alt er bra», sa han så og gjekk vidare, men før han gjekk opp trappa snudde han seg endå ein gong.

Han kunne ha gått rett inn på rommet sitt, men sidan han ville snakka med fru Grubach, banka han straks på døra hennar. Ho sat ved bordet og strikka ein sokk, på bordet låg det dessutan ein haug med gamle sokkar. K. orsaka seg fomlande av di han kom så seint, men fru Grubach var svært venleg og ville inga orsaking høyra, han ville ho alltid høyra på, han visste svært godt at han var den beste og kjæraste leigebuaren hennar. K. såg seg om i rommet, det var heilt og halde slik det alltid hadde vore, frukostserviset, som hadde stått på det vesle bordet ved vindauga, var òg alt rydda vekk. Kvinnehender får i all stille så mykje gjort, tenkte han, kanskje kunne han ha knust serviset, men han kunne slett ikkje ha bore det ut. Han såg på fru Grubach med ei viss takksemd. «Kvifor arbeider du så seint?» spurde han. Dei sat no begge ved bordet, og K. stakk no og då eine handa ned i ein sokk. «Det er mykje å gjera», sa ho, «om dagen er eg til for leigebuarane, skal eg halda orden på mine eigne saker må eg ty til kveldane.» «Eg har vel i dag skaffa deg uvanleg mykje å gjera?» «Korleis det?» spurde ho og vart litt ivrigare, arbeidet kvilte i fanget. «Eg meiner dei mennene som var her i dag tidleg.» «Å dei ja», sa ho og fall til ro att, «det førte ikkje til noko særleg arbeid.» K. såg tagal på korleis ho igjen byrja strikka på sokken. Det verkar som om ho undrar seg over at eg snakkar om det, tenkte han, det verkar ikkje som om ho synest det er rett at eg snakkar om det. Di viktigare er det at eg gjer det. Berre med ei gammal kvinne kan eg snakka om det. «Ein del arbeid vart det nok for deg», sa han så, «men det skal ikkje skje igjen.» «Nei, det kan ikkje skje igjen», sa ho stadfestande og smilte nesten vemodig til K. «Meiner du det alvorleg?» spurde K. «Ja», sa ho litt lågare, «men det viktigaste er at du ikkje tek det så tungt. Kva skjer vel ikkje i verda! Sidan du snakkar så fortruleg med meg, herr K., kan eg jo vedgå for deg at eg lytta litt bak døra, og at dei to vaktene også fortalde meg litt. Det dreiar seg jo om di lykke, og den er eg verkeleg oppteken av, kanskje meir enn det sømer seg, eg er jo berre vertinna di. Nå ja, eg høyrde altså litt, men eg kan ikkje seia at det var så gale. Nei. Du er rett nok arrestert, men ikkje slik ein tjuv blir arrestert. Når ein blir arrestert som ein tjuv, då er det gale, men denne arrestasjonen … På meg verkar det som om det er noko lærd, noko, orsak meg om eg seier noko dumt, det verkar som om det er noko lærd, noko som eg rett nok ikkje skjønar, men som ein heller ikkje treng skjøna.»

«Det du har sagt er slett ikkje så dumt, fru Grubach, i det minste er eg til dels samd med deg, men eg dømer nok strengare om det heile enn du gjer og ser ikkje eingong på det som noko lærd, men rett og slett som ingenting. Eg vart overrumpla, det var det eg vart. Hadde eg ikkje late meg forstyrra av at Anna ikkje kom, men stått opp rett etter at eg vakna og gått til deg utan å bry meg om at nokon hadde stilt seg i vegen for meg, hadde eg i dag som eit unnatak ete frukost på kjøkenet, hadde eg late deg gå og henta kleda på rommet mitt til meg, hadde eg kort sagt handla fornuftig, så hadde det ikkje skjedd noko meir, alt som skulle til å skje hadde vorte hindra med det same. Men ein er ikkje førebudd på slikt. I banken til dømes er eg førebudd, der kunne noko slikt aldri ha hendt meg, der har eg ein eigen assistent, den vanlege telefonen og hustelefonen står framfor meg på bordet, alltid kjem det folk, samarbeidspartnarar og funksjonærar, dessutan og framfor alt er eg der heile tida oppteken av arbeidet mitt, alltid merksam, der hadde eg endåtil hatt glede av å få ei slik sak å handsama. Nå, det er over, og eg hadde eigentleg slett ikkje tenkt å snakka meir om det, eg ville berre høyra meininga di, kva ei fornuftig kvinne meiner, og eg er svært glad for at vi er samde. Men no må du rekkja meg handa, ei slik semje må stadfestast med eit handtrykk.»

Om ho ville rekkja meg handa? Oppsynsmannen hadde ikkje rekt meg handa, tenkte han og såg annleis på kvinna enn før, prøvande. Ho reiste seg fordi han hadde reist seg, ho var litt blyg fordi ho ikkje heilt hadde skjønt alt K. hadde sagt. På grunn av denne blygskapen sa ho likevel noko ho slett ikkje ville seia, og som heller ikkje passa seg: «Men ikkje ta det så tungt, herr K.», sa ho med gråt i røysta og gløymde sjølvsagt også handtrykket. «Eg visste verkeleg ikkje at eg tok det tungt», sa K., plutseleg trøytt, og innsåg kor verdlaust det var om denne kvinna var samd med han.

Då han stod ved døra spurde han: «Er frøken Bürstner heime?» «Nei», sa fru Grubach og smilte medan ho kom med denne turre opplysninga med forseinka, forstandig medkjensle. «Ho er på teater. Vil du henne noko? Skal eg seia noko til henne?» «Nei, eg ville berre snakka eit par ord med henne.» «Eg veit diverre ikkje når ho kjem, når ho går på teater kjem ho som oftast seint.» «Det er uviktig», sa K. og vende alt det bøygde hovudet mot døra for å gå, «eg ville berre seia orsak til henne fordi eg brukte rommet hennar i dag.» «Det trengst ikkje, herr K. Du er altfor omsynsfull, frøkna veit jo ikkje noko om det, ho har ikkje vore heime sidan i dag tidleg, alt er dessutan i orden igjen, berre sjå sjølv.» Og ho opna døra til frøken Bürstners rom. «Takk, eg trur deg», sa K., men så gjekk han likevel bort til den opne døra. Månen skein stilt inn i det mørke rommet. Så vidt han kunne sjå var verkeleg alt på sin plass, heller ikkje blusen hang på haspa i vindauga lenger. Puta i senga verka påfallande høg, ho låg til dels i måneskinet. «Frøkna kjem ofte seint heim», sa K. og såg på fru Grubach som om ho var ansvarleg for det. «Slik unge menneske gjer!» sa fru Grubach orsakande. «Så sant, så sant», sa K., «men det kan gå for langt òg.» «Det kan det», sa fru Grubach, «i det har du verkeleg rett, herr K. Kanskje er det slik i dette tilfellet. Eg vil slett ikkje snakka stygt om frøken Bürstner, ho er ei god, kjær jente, venleg, ordentleg, punktleg, arbeidsam, alt saman set eg stor pris på, men om sant skal seiast, kunne ho ha vore stoltare, meir atterhalden. Denne månaden har eg alt sett henne to gonger i avsidesliggjande gater og alltid med ein ny mann. Det er svært pinleg for meg, og eg fortel det, måtte Gud tilgje meg, berre til deg, herr K., men det er ikkje til å koma unna at eg må snakka med frøkna om det. Og det er ikkje berre det som gjer meg mistenksam.» «Du tek feil», sa K., så rasande at han nesten ikkje klarte å løyna det, «elles har du tydeleg nok misforstått det eg sa om frøkna, det var ikkje slik meint. Eg vil beint fram åtvara deg mot å seia noko som helst til frøkna. Du tek heilt feil, eg kjenner frøkna svært godt, det du seier er ikkje sant. Eller kanskje går eg for langt, eg skal ikkje hindra deg i å seia kva du vil til henne. God natt.» «Herr K.», sa fru Grubach bedande og skunda seg bort mot døra til K., som han alt hadde opna, «eg vil jo slett ikkje snakka med frøkna enno, fyrst må eg sjølvsagt halda auga med henne ei stund til. Du er den einaste eg har trudd meg til. Når alt kjem til alt må det jo vera i interessa til kvar einaste leigebuar at ein freistar halda pensjonatet reint, og det er ikkje noko anna eg vil.» «Reinleik!» ropte K. gjennom dørsprekken, «dersom du ynskjer å halda pensjonatet reint, må du fyrst seia meg opp.» Så slo han døra att, ei lett banking brydde han seg ikkje om.

Han bestemte seg derimot, sidan han slett ikkje hadde lyst til å sova, for å vera vaken og nytta høvet til å finna ut når frøken Bürstner kom tilbake. Kanskje ville det då òg vera mogeleg, kor upassande det enn måtte vera, å få snakka eit par ord med henne. Medan han sat i vindauga og gneid dei trøytte augo tenkte han endåtil ein augneblink på å straffa fru Grubach med å overtala frøken Bürstner til å seia opp saman med han. Men det slo han straks at det var forferdeleg overdrive, og han mistenkte dessutan seg sjølv for at han ville skifta bustad på grunn av hendinga om morgonen. Ingenting hadde vore meir meiningslaust og framfor alt meir føremålslaust og forakteleg.

Då han hadde vorte lei av å sjå ut på den tome gata, la han seg på sjeselongen, etter at han hadde opna døra ut til gangen litt, for frå sjeselongen kunne han sjå kven som kom inn i husværet. Han låg roleg på sjeselongen og røykte ein sigar til klokka var bortimot elleve. Frå då av heldt han det ikkje lenger ut og gjekk seg ein liten tur i gangen, som om han på den måten kunne få frøken Bürstner til å koma fortare heim. Han lengta ikkje særskilt etter henne, han kunne ikkje eingong hugsa skikkeleg korleis ho såg ut, men no ville han snakka med henne, og det irriterte han at ho med å koma så seint også førte til uro og uorden ved avslutninga av dagen. Det var dessutan hennar skuld at han ikkje hadde ete kvelds i dag og late vera å vitja Elsa, slik han hadde tenkt å gjera. Begge delar kunne han rett nok ta att dersom han no gjekk til vinstova der Elsa serverte. Det skulle han då òg gjera, seinare, etter at han hadde snakka med frøken Bürstner.

Klokka var over halv tolv då han høyrde nokon i trappeoppgangen. K. hadde i sine eigne tankar gått høglydt att og fram på golvet i gangen, som om det var hans eige rom, og flydde no inn bak si eiga dør. Det var frøken Bürstner som kom. Ho drog, medan ho låste opp døra, hutrande eit silkesjal tettare saman kring dei smale skuldrene sine. Straks kom ho til å gå inn på rommet sitt, og K. kunne slett ikkje trengja seg inn der ikring midnatt. Han måtte altså snakka til henne med det same, men han hadde til all ulykke gløymt å slå på det elektriske lyset på rommet sitt så det å koma ut or det mørke rommet ville sjå ut som eit overfall eller i alle fall vera svært skremmande. I si hjelpeløyse, og sidan det ikkje var tid å missa, kviskra han gjennom dørsprekken: «Frøken Bürstner.» Det lydde som ei bøn, ikkje som ein tiltale. «Er det nokon her?» spurde frøken Bürstner og såg seg rundt med store augo. «Det er eg», sa K. og trådde fram. «Å, herr K.!» sa frøken Bürstner smilande. «God kveld», og ho rekte han handa. «Eg vil gjerne snakka eit par ord med deg, kan eg gjera det no?» «No?» spurde frøken Bürstner, «må det vera no? Er ikkje det litt underleg?» «Eg har venta på deg sidan klokka ni.» «Nå ja, eg har vore på teater, eg visste jo ikkje om det.» «Grunnen til at eg vil snakka med deg er noko som hende i dag.» «Så, ja, eg har jo strengt teke ikkje noko imot det, bortsett frå at eg er så trøytt at eg kunne ha falle om. Men berre kom inn på rommet mitt eit par minutt, du. Her kan vi i alle fall ikkje stå og snakka, då kjem vi jo til å vekkja alle, og det ville vera meir plagsamt for oss enn for dei. Vent til eg har slege på lyset inne på rommet mitt, og så slår du av lyset her.» K. gjorde det, men så vart han ståande og venta til frøken Bürstner lågt endå ein gong frå rommet sitt bad han om å koma. «Ver venleg og set deg», sa ho og peikte på divanen, sjølv vart ho ståande ved sengestolpen, endå ho, som ho hadde sagt, var så trøytt, ho tok ikkje eingong av seg den vesle hatten som var pynta med ei mengd blomar. «Kva gjeld det? Eg er verkeleg spent.» Ho sette det eine beinet lett over det andre. «Du kjem kanskje til å seia», byrja K., «at saka ikkje er så viktig at vi treng snakka om henne nett no, men …» «Introduksjonar overhøyrer eg alltid», sa frøken Bürstner. «Det gjer det lettare for meg», sa K. «I dag tidleg vart det, på ein måte var det mi skuld, rota litt på rommet ditt, det vart gjort av framande menneske mot min vilje, og likevel er det som sagt mi skuld, difor ville eg be om orsaking.» «På mitt rom?» spurde frøken Bürstner og i staden for å sjå seg om i rommet såg ho granskande på K. «Slik er det», sa K. og no såg dei kvarandre i augo for fyrste gong, «og måten det skjedde på er det ikkje verdt å snakka om.» «Men det er jo det som eigentleg er interessant», sa frøken Bürstner. «Nei», sa K. «Nå vel», sa frøken Bürstner, «eg ynskjer ikkje å trengja meg inn i andres løyndomar, hald du berre fast ved at det er uinteressant, eg skal ikkje motseia deg. Den orsakinga du bed om, gjev eg deg gjerne, særleg sidan eg ikkje kan finna noko som tyder på at det har vore rota her.» Ho la handflatene langt nede på hoftene og gjekk ein runde i rommet. Ho vart ståande ved matta med fotografi. «Men sjå», ropte ho, «det er verkeleg rot i fotografia mine. Det er stygt. Det har altså vore nokon på rommet mitt utan å ha rett til det.» K. nikka og forbanna i tankane funksjonær Kaminer som aldri kunne styra den tome, meiningslause iveren sin. «Det er merkeleg», sa frøken Bürstner, «at eg er nøydd til å forby deg noko du burde ha forbode deg sjølv, nemleg å gå inn på mitt rom når eg ikkje er der.» «Eg har jo forklart deg, frøken», sa K., og han òg gjekk bort til fotografia, «at det ikkje var eg som rota i fotografia dine, men sidan du ikkje trur meg må eg altså vedgå at granskingskommisjonen hadde teke med seg tre bankfunksjonærar, og det var ein av dei som truleg tukla med fotografia dine, og han skal eg så snart eg kan få bort frå banken. Ja, det var ein granskingskommisjon her», la han til då frøken Bürstner såg på han med spørjande blikk. «På grunn av deg?» spurde ho. «Ja», svarte K. «Nei», ropte frøkna og lo. «Jau då», sa K, «trur du at eg er uskuldig?» «Nå, uskuldig …», sa ho, «eg vil ikkje avseia ein kanskje lagnadstung dom slik med det same, eg kjenner deg jo ikkje, men det må då vera ein stor brotsmann når dei sender ein granskingskommisjon heim til han. Men fordi du trass alt er fri – sidan du er så roleg reknar eg med at du ikkje har rømt frå fengselet – så kan du jo ikkje ha gjort noko stort brotsverk.» «Ja», sa K., «men granskingskommisjonen kan jo ha innsett at eg er uskuldig eller i alle fall ikkje er så skuldig som dei hadde trudd.» «Ja sjølvsagt, slik kan det ha vore», sa frøken Bürstner svært merksam. «Eg skjønar at du», sa K., «ikkje har mykje røynsle med rettssaker.» «Nei, det har eg ikkje», sa frøken Bürstner, «og det har eg ofte sakna, for eg vil gjerne vita alt, og nettopp rettssaker er eg svært interessert i. Domstolen har ei eiga tiltrekkingskraft, ikkje sant? Men eg skal nok få meir kunnskap, for neste månad byrjar eg som assistent på eit advokatkontor.» «Det er verkeleg bra», sa K., «for då kan du hjelpa meg litt i prosessen min.» «Det kan vera», sa frøken Bürstner, «kvifor ikkje? Eg likar å bruka kunnskapane mine.» «Eg meiner det òg alvorleg», sa K., «eller i alle fall halvt alvorleg, slik du gjer. Saka er for lita til å trekkja inn ein advokat, men ein rådgjevar kunne eg trenga.» «Ja, men om eg skal vera rådgjevar må eg jo vita kva det handlar om», sa frøken Bürstner. «Det er nemleg problemet», sa K., «for det veit eg ikkje sjølv.» «Så du har altså tulla med meg», sa frøken Bürstner overmåte skuffa, «det var ikkje nettopp naudsynt å velja seg denne seine nattetimen til det.» Og ho gjekk vekk frå fotografia, der dei så lenge hadde stått nær kvarandre. «Nei, frøken, nei», sa K., «eg tullar ikkje med deg. At du ikkje trur på meg! Alt eg veit har eg alt sagt til deg. Til og med meir enn eg veit, for det var slett ingen granskingskommisjon, eg kallar han det fordi eg ikkje kjenner til noko anna namn. Ingenting vart granska, eg vart berre arrestert, men av ein kommisjon.» Frøken Bürstner sat på divanen og lo igjen: «Korleis var det då?» spurde ho. «Forferdeleg», sa K., men han tenkte slett ikkje på det lenger, han var heilt teken av å sjå på frøken Bürstner som støtta andletet i eine handa – olbogen kvilte på puta i divanen – medan ho med den andre handa langsamt strauk over hofta. «Det er for alminneleg», sa frøken Bürstner. «Kva er for alminneleg?» spurde K. Så kom han på det og spurde: «Skal eg syna deg korleis det var?» Han ville få noko til å skje for ikkje å måtta gå. «Eg er altfor trøytt», sa frøken Bürstner. «Du kom så seint», sa K. «No endar det altså med at eg får refs, men det er jo berre rimeleg, for eg skulle ikkje ha sleppt deg inn så seint. Det var jo ikkje naudsynt heller, synte det seg.» «Det var naudsynt, det skal du straks få sjå», sa K. «Får eg lov til å dra nattbordet bort frå senga di?» «Kva er det du tenkjer på?» sa frøken Bürstner. «Det får du sjølvsagt ikkje gjera!» «Då kan eg ikkje syna deg det», sa K. opphissa, som om det vart gjort stor urett imot han. «Ja, dersom du treng det til framsyninga di, så berre flytt forsiktig på det vesle bordet då», sa frøken Bürstner, og etter ei lita stund la ho til med svakare røyst: «Eg er så trøytt at eg tillèt meir enn godt er.» K. stilte det vesle bordet midt i rommet og sette seg bak det. «Du må få vita kvar personane var, det er svært interessant. Eg er oppsynsmannen, der på kofferten sit to vakter, attmed fotografia står tre unge menn. På vindaugshaspa heng, eg nemner det berre, ein kvit bluse. Og no byrjar det. Men eg gløymer meg. Den viktigaste personen, altså eg, står framfor det vesle bordet. Oppsynsmannen sit svært komfortabelt med beina i kross og med armen hengande over stolryggen, ei bølle utan like. Og no byrjar det altså verkeleg. Oppsynsmannen ropar som om han må vekkja meg, han skrik endåtil, eg må diverre, om eg skal gjera det skjøneleg for deg, også skrika, det er elles berre namnet mitt han skrik på den måten.» Frøken Bürstner, som leande høyrde på, la peikefingeren på munnen for å hindra K. i å skrika, men det var for seint. K. var altfor langt inne i rolla, han ropte langsamt: «Josef K.!», rett nok ikkje så høgt som han hadde truga med å gjera, likevel slik at ropet, etter at det brått var utstøytt, fyrst litt etter litt syntest å spreia seg i rommet.

Då banka det nokre gonger på døra til siderommet, sterkt, kort og med jamne mellomrom. Frøken Bürstner bleikna og la handa på hjarta. K. hadde vorte svært skremd med di han endå ei lita stund hadde vore heilt ute av stand til å tenkja på noko anna enn hendingane om morgonen og på jenta som han framførte dei for. Han hadde knapt samla seg før han sprang bort til frøken Bürstner og tok handa hennar. «Ikkje ver redd», kviskra han, «eg skal få orden på alt. Men kven kan det vera? Attmed her er jo berre stova der ingen søv.» «Jau», kviskra frøken Bürstner i øyra på K., «frå i går er det ein nevø til fru Grubach som søv der, ein kaptein. Det er for tida ingen andre rom ledige. Eg òg hadde gløymt det. Men kvifor måtte du skrika slik! Det gjer meg heilt ulykkeleg.» «Det er slett ingen grunn til det», sa K. og kyste henne på panna medan ho sokk tilbake på puta. «Vekk, vekk», sa ho og rette seg snøgt opp att, «gå då, gå då. Kva er det du vil, han lyttar ved døra, han høyrer jo alt. Som du plagar meg!» «Eg går ikkje», sa K., «før du har roa deg litt. Kom til det andre hjørnet av rommet, der kan han ikkje høyra oss.» Ho lét seg føra dit. «Du tenkjer ikkje på», sa han, «at dette rett nok er utriveleg for deg, men det er ingen fare. Du veit jo korleis fru Grubach, som trass alt har siste ordet, særleg sidan kapteinen er nevøen hennar, rett og slett ser opp til meg og heilt og halde utan vidare trur på alt eg seier. Ho er elles også bunden til meg, for ho har lånt ein større sum av meg. Eg er samd i kvar einaste forklaring du måtte koma med på kvifor vi er saman her, berre ho er nokolunde rimeleg slik at fru Grubach trur på henne, ikkje berre offentleg, men heilt utan vidare. Meg treng du ikkje skåna på noko vis. Vil du seia at eg har overfalle deg, sei det til fru Grubach og ho kjem til å tru på det utan å missa tilliten til meg, så bunden er ho til meg.» Frøken Bürstner såg ned i golvet, still og litt samansokken. «Kvifor skulle ikkje fru Grubach tru på at eg har overfalle deg?» la K. til. Han såg på håret hennar der framfor seg, med skil, lett bulande, fast samanhalde raudleg hår. Han trudde ho ville sjå mot han, men ho sa i den same stillinga: «Orsak, eg vart så skremd av den plutselege bankinga, ikkje så mykje på grunn av kva det kan føra til at kapteinen er nær. Det vart så stilt etter at du skreik, og så banka det, difor vart eg så skremd, eg sat òg nær døra, det banka nesten attmed meg. Eg takkar for tilboda dine, men eg kan ikkje gå med på dei. Eg kan ta ansvaret for alt som skjer på rommet mitt, og det kan eg gjera mot kven det skal vera. Det undrar meg at du ikkje merkar kor krenkjande tilboda dine er for meg, i tillegg til det gode forsettet sjølvsagt, som eg naturlegvis set pris på. Men no må du gå, lat meg vera åleine, eg treng det endå meir no enn i stad. Av dei få minutta du bad om har det no vorte ein halvtime og vel så det. K. greip henne i handa og så over handleddet: «Men du er ikkje sint på meg?» sa han. Ho strauk handa hans bort og svarte: «Nei, nei, eg er aldri sint og aldri på nokon.» Han greip igjen etter handleddet hennar, ho lét han gjera det og førte han slik til døra. Han hadde sett seg føre å gå. Men framfor døra stansa han, som om han ikkje hadde venta å finna ei dør der, og denne augneblinken nytta frøken Bürstner til å gjera seg fri, ho opna døra og smatt ut i gangen og sa lågt til K.: «Kom no, ver så snill. Sjå der» – ho peikte mot døra til kapteinen og mot lysstripa mellom døra og dørstokken – «han har tent lyset og godtar seg over oss.» «Eg kjem no», sa K., sprang fram, greip henne, kyste henne på munnen og så over heile andletet slik eit tyrst dyr jagar med tunga over kjeldevatnet som det endeleg har funne. Til slutt kyste han henne på halsen, der strupen er, og der lét han leppene kvila lenge. Ein lyd frå rommet til kapteinen fekk han til å sjå opp. «No skal eg gå», sa han og ville seia førenamnet til frøken Bürstner, men han visste ikkje kva det var. Ho nikka trøytt, rekte han, alt halvt bortvend, handa for at han kunne kyssa den, som om ho ikkje visste kva som hadde hendt, og gjekk luta inn på rommet sitt. Kort tid etter låg K. i senga si. Han sovna med det same, før svevnen tok han tenkte han endå ein gong ei lita stund over framferda si, han var nøgd med den, men undra seg over at han ikkje var endå meir nøgd, og han var uroleg for frøken Bürstner på grunn av kapteinen.

